
Om denne boka

Morosam, gripande og spennande barnebok av debutant

Heime hos Ollis og mamma er ting snudd på hovudet. Det har flytta inn ein knøttliten, søt veslebror, men også mamma sin irriterande ryddefreak-kjærast. Heime er ikkje lenger slik det var.

Heldigvis er nabohuset den perfekte fristaden, for der bur Gro. Ollis og Gro er bestevenner og kjenner kvarandre ut og inn. Eller, gjer dei det? Ollis har ikkje alltid snakka heilt sant til Gro. Og når dei finn eit postkort i ei mystisk, gul postkasse midt i skogen, veks løgna til Ollis seg endå større. Kva er det Ollis veit om postkortet, som Gro ikkje veit?

Ein spennande barneroman om vennskap, familie og mot.

Illustrert av Nora Brech.


Ingunn Thon

Ollis

Illustrert av Nora Brech

Ollis står på badet med auga att, halvvegs lent over vasken og med tennene blotta i eit glis slik at tannbørsten kjem til. Ho gløttar litt på det eine auget og ser på seg sjølv i spegelen. Det bleike andletet, mellomrommet mellom framtennene og det rosa bustehåret. Eigentleg er håret lyst. Rosafargen er berre resultatet av eit av forsøka hennar, som ikkje gjekk heilt som det skulle. For å seie det slik: Ingen har klart å lage ein sjampo som held håret reint i over ein månad, men Ollis har i alle fall prøvd.

Ollis er 10 år og kan ikkje sove med lukka dør eller hoppe frå ei huske i fart. Men ho kan bygge om ein hjulvisp til ei tannbørstemaskin. Så det har ho gjort. Ein sånn liten miksar med to vispar, sveiv og tannhjul. Vispane er kopla frå og bytte ut med tannbørstar. Ein må sjølvsagt sveive på handtaket, men når ein gjer det, snurrar børstane som propellar og pussar tennene glatte både framom og bak. Til og med skuletannlegen er imponert.

Ollis spyttar i vasken og legg frå seg maskina. Ho går ut frå badet og bortover gangen. Forbi døra til mamma, der det heng eit lite, blått keramikkskilt det står Elisabeth på, forbi døra til veslebror, der det heng tre lysegrå, puteaktige bokstavar: I-A-N. Og forbi si eiga dør. Namnet til Ollis er så langt at det fyller heile døra, snirklar seg over dørkarmen og heilt ut på veggen. Det er stava med binders i forskjellige fargar. Oda Lise Louise Inger Sonja Haalsen, står det. Det er det ho eigentleg heiter, men det er det nesten ingen som veit. Alle i heile bygda seier Ollis.

I det Ollis skal til å gå ned trappa, møter ho mamma i full fart på veg opp. Det er mamma som har gitt Ollis det lange namnet. Ho er oppattkalla etter fem damer som av forskjellige grunnar har vore viktige i noregshistoria. Mamma er opptatt av sånt.

No kjem ho trampande oppover med Ian på armen og den raude badekåpa open.

«God morgon!» seier mamma, og så snublar ho i den flagrande badekåpa.

«Ææh!» ropar ho og tar seg for i gelenderet.

Ollis ser på mor si med heva augebryn.

«Ja, då», seier mamma og lempar Ian over i armane til Ollis, før ho knyter kåpa stramt rundt det runde livet. «Kan ikkje rekke alt, veit du.»

Ian er berre fem månader. Det betyr at han på ein måte ikkje er nokon heilt enno.

Han er meir noko. Ein slags dings som et, græt og fis. Ollis diggar han likevel. Ho planlegg at han skal bli veldig oppfinnsam, ikkje meir oppfinnsam enn Ollis, men oppfinnsam nok. Slik at dei saman kan bli eit oppfinnardreamteam og kalle seg «Haalsen & Haalsen» og kanskje vinne prisar i Tyskland og Kina, eller andre land der ein kan vinne prisar. Men det blir nok ei stund til. Enn så lenge er han berre ein dings som et, græt og fis.

«Eg kan skifte på han, eg», seier Ollis og snur seg for å gå opp att.

«Nei, nei», seier mamma og tar Ian til seg.

«Du har jo vore så snill og flink den siste tida.» Ho rufsar Ollis i håret, så det blir endå meir bustete. «Gå og kos deg med frukosten, du», seier ho og travar dei siste trinna til toppen.

Ollis blir berre ståande midt i trappa og sjå nedover mot gangen. Ho kan høyre klirring frå koppar og glas og ei svak nynning.

Einar er far til Ian. Han flytta inn rett over nyttår. Ollis veit ikkje så mykje om han. Ho veit berre at han ofte raudnar, er allergisk mot alt og er veldig opptatt av at det skal vere ryddig heile tida. Og så bruker han å lyfte Ian opp i lufta medan han seier «Pappa? Er det pappa?!». Då synest Ollis at han er så dum at ho må gå. Einar seier at Ollis også kan kalle han pappa, men det er ikkje nokon vits. Ollis har sin eigen pappa. Borge heiter han. Ollis kallar han Borgefar, men han har aldri budd med Ollis og mamma.

OK, tenker Ollis, nedteljingsregel. Viss eg høyrer Ian le innan eg har talt til fem, slepp eg å gå ned på kjøkkenet. Ein. To. Tre. Ollis strekker hals og lyttar så godt ho kan, men ho kan berre høyre rennande vatn og mamma som småpratar. Fire. Fire og ein halv. Fire og tre kvart. Ollis ser opp mot andre etasje. Fem. Ingen latter. Ho sukkar og går med tunge steg ned trappa, gjennom gangen og inn døra til kjøkkenet.

«Neimen, hei Ollis, vil du ha ein bollis?»

Einar står åleine ved kjøkkenbordet og raslar med korga med rundstykke i. Ollis vil helst snu, men ho må ete noko, så ho ristar berre svakt på hovudet og set seg. Einar smiler. Altfor breitt, synest Ollis. Munnen får liksom ikkje ordentleg plass mellom nasen og haka. Brillene hans er som vanleg fulle av små feittflekkar, og han luktar ei rar blanding av myggspray og kaffi. Ikkje den gode lukta frå kaffipulverboksen, men som koppane som blir ståande ein heil dag på benken. Einar gjer ein grimase han sikkert trur er morosam, og dyttar korga så langt mot Ollis at ho må bøye seg bakover for å ikkje få ho i andletet.

«Ingen bolle til Ollistrollet?»

Ollis ristar på hovudet. Strekker seg heller etter ei brødskive.

«Nei, nei, då blir det meir til meg», seier han og ler den dumme latteren sin. Den som berre består av to små klukk. Altfor lyst. Akkurat som ei damestemme. Kjem ikkje mamma snart? tenker Ollis og kikkar mot kjøkkendøra.

«Kva skal du i dag, då? No som det er helg og alt», seier Einar. Ollis trekker på akslene og drar til seg gulosten. Skjer nokre skiver så fort ho kan.

«Hm? Frrri kvinne!» Einar lagar ein liten trommesalutt i bordet. Ollis hatar det når han kallar ho kvinne. Ho er ti år. Jente. Ho vil himle med auga, skule på han, kva som helst som kan få han til å halde munn. Ho skulle ynske ho torde å ta med seg skiva i handa og gå, men ho blir berre sittande. Der, endeleg kan ho høyre at badedøra oppe blir opna. Mamma kjem i kjend stil med harde skritt ned trappa, gjennom gangen og over kjøkkengolvet med Ian på armen. Ho går rundt bordet og gir Einar eit kyss. Han ler den dumme damelatteren igjen.

«Er det pappa?» seier han og smiler det altfor store smilet mot Ian. Ollis får skodde i brystet. Tett, tett skodde som fyller alt mellom magen og halsen. Sånn at det blir altfor trongt for lungene og ho ikkje får puste.

«Eg stikk ut», seier Ollis og durar ut i gangen.

«Ha det, då», kvitrar mamma.

Ollis trør på seg gummistøvlane og røskar til seg den raude anorakken og den grå sekken frå skohylla i gangen. Men så stoppar ho opp og blir ståande og halde han litt. På innsida av lokket står det «Meinig Borge». Borgefar fekk han nok då han var i militæret. Ollis drar som vanleg handa over namnet, så festar ho lokket og går ut døra.

Ollis tar på seg anorakken og svingar sekken opp på aksla. Ho opnar munnen og drar inn så mykje ho kan av den kjølige vårlufta. Det hjelper. Skodda i brystet lettar. På tunet ligg Micro, ein mops, og Macro, ein sanktbernhardshund, i kvar sin dørgløtt, i kvart sitt hundehus. Ollis går bort til dei. Begge har hovudet tungt over dørstokken. Ollis ruskar dei bak øyra, og Macro gir armen hennar eit vått slafs som takk. Ho tuslar over tunet og nedover heile det lange jordet til ho kjem til asfaltvegen. Der kliv ho over gjerdet. Ho ser til venstre, og så til høgre. Så ser ho til venstre att, og til høgre. Og ein ekstra gong til venstre. Så pilar ho over vegen, joggar bort til eit kvitt stakittgjerde og ropar opp mot eit høgt og smalt lafta hus:

«HARABALL!»

Vindauget i femte etasje smell opp, og der står Gro.

«HARABALL!» gaular ho attende.

Gro Gran er 11 år og går i klassen over Ollis. Ho kan sove med lukka dør i bekmørke rom og hoppe frå husker med så stor fart at dei er på veg til å gå heilt rundt. Gro hatar vanlege dagar og grining. Ho har ikkje gråte ein einaste gong i heile sitt liv. Bortsett frå då ho vart fødd. Men då gret jo alle. Ho har lys hud, blå auge og verdas breiaste glis. Stort sett går ho berre i fargane grå, grøn, brun. Om vinteren er ho kledd i kvitt. Kamuflasjeklede.

«Ein veit aldri når ein må gøyme seg», seier Gro alltid.

Så seier ho: «Ein veit aldri når ein må gi seg ut for å vere gut.» Difor er håret hennar kort. Gro Gran er alltid «beredt». Ho har gått i speidaren i fem år. Det er eit halvt liv, det.

No står dei to jentene og ropar «Haraball!» til kvarandre så det ljomar i berga rundt bygda.

Men det er ingen som reagerer på det, for det er slik dei to bestevenene alltid helsar.

Det byrja som ein vits. Ein slik dei fekk totalt latterkrampe av. Ein slik der begge rulla rundt på golvet og heldt seg for magen og gapte så høgt at Ollis kunne sjå drøvelen til Gro og omvendt. Ein slik vits. Dei hugsar ikkje vitsen lenger, men dei helsar framleis slik.

«Vent!» ropar Gro, og Ollis kan høyre ho springe ned dei gamle, knirkete trappene, over kjøkkengolvet med den lause planken, gjennom gangdøra med butikkbjølla over, og så er ho der.

«HA DET!» ropar Gro inn i gangen, før ho smeller att døra og snur seg mot Ollis med auga i kryss og tunga ut av munnen. Ollis ler.

«Det er ein heilt vanleg dag», seier Gro og ristar av seg grimasen.

«Er det?» seier Ollis.

Gro nikkar, spyttar i blomsterbedet over stakittgjerdet og drar handa gjennom det korte håret. Nokre av dei andre ungane på skulen bruker å kalle Gro for «Bror». Dei seier ho ser ut som ein gut. Men Gro, ho berre ser på dei. Hevar augebryna og glor. Stirer dei ned til dei held kjeft og går. Sjølv om Ollis ikkje likar at dei kallar Gro for bror, elskar ho å sjå Gro i aksjon. Gro er fryktlaus. Ollis hadde gitt kva som helst om ho berre kunne vere slik som Gro.

«Eg sov med kabelen i natt», seier Gro.

Ollis sperrar opp auga og legg hendene på kjakane hennar med eit klask.

Ho klemmer dei saman så Gro ser ut som ein fisk. Med trutmunn og store, forskrekka auge.

«Sov du med kabelen?» kvin Ollis.

Gro drøymer nemleg dei sprøaste ting, så Ollis tenkte det ville vere fantastisk å faktisk få sjå dei. Difor fann ho opp «Draumefangaren». Ho grov fram ein gamal dvd-opptakar frå loftet. Dei bar han ned til Gro og kopla ein kabel til han. Når kvelden kom, skulle Gro sette han i opptak, for så å legge seg til å sove med andre enden av kabelen i munnen.

«Korleis gjekk det? Har du sett på det? Vart det opptak? Kva såg du?» Hendene til Ollis er klistra til kjakane til Gro.

«Ønnøn øn», seier Gro.

«Hæ?»

«Ønnøn øn?!»

«Det er umogeleg å høyre kva du seier, Gro.»

«ØNN ØN Ø…» Gro slår hendene til Ollis bort og peikar oppgitt på kjakane sine.

«Å ja», seier Ollis og fniser. «Men korleis gjekk det?

«Ingenting … Eg såg på det i stad, men det er ikkje bilete, og ikkje lyd. Berre sus.»

«Søren», seier Ollis og sukkar misfornøgd.

«Sånn er livet, Ollis.» Gro klappar Ollis kjapt på aksla. «Men no må vi finne på eit eller anna, elles kjem eg til å få vanlegdagsjuka.» Ho trippar på grusen og ser seg omkring på tunet etter noko å gjere. Så stoppar ho brått, og munnen strekker seg ut i eit smil.

«Pappa tok ut syklane i går!»

Nede hjå Gro har det alltid vore to syklar. Ein til Gro og ein til Ollis. Det er som om det var bestemt på førehand at Gro skulle få ei einaste besteveninne, som ikkje hadde eigen sykkel. Dei spring ned til skuret bak huset til Gro, og der ligg dei. Ein grøn og ein oransje. Nyvaska og nyolja, endeleg fri frå fangenskapet. Gro tar som vanleg den grøne. Ollis tar den oransje. Ho klikkar på seg hjelmen som heng på styret, og strammar reima så hardt ho kan. Ristar litt på hovudet for å kjenne at hjelmen sit heilt fast.

«Det er bra du bruker hjelm, Ollis, men du veit at det går an å døy av luftmangel også?» seier Gro og ler. Ho dyttar sykkelen sin opp til vegen. Ollis kjenner at ho raudnar litt, løyser på stroppen under haka og følger etter Gro.

«Kvar stikk vi?» seier Gro.

«Til berget?» prøver Ollis.

«Det er ikkje noko spennande med berget, vel.»

«Skraphaugen?»

Ollis slenger høgre foten over ramma og set han på pedalen. Gro gjer det same.

«Der er vi annankvar dag», seier Gro. «Kva med forbi deg?»

«Forbi meg?» seier Ollis. «Og så, då?»

Auga til Gro blir smale.

«Bjørkeskogen», seier ho.

Ollis ser på vegen som snirklar seg oppover og forsvinn i ein sving rundt huset. Ho sparkar litt i grusen. Å vere ven med Gro er det beste Ollis veit om, men av og til kan det også vere litt vel spennande. Ollis likar ikkje Bjørkeskogen noko særleg. Dessutan har mamma sagt at ho ikkje får vere lenger enn tre kilometer heimanfrå. Ho har til og med gitt Ollis ein kilometerteljar. Ein liten dings som tel alle meter Ollis går. Så lenge ho hugsar å skru han på.

«Kom igjen, då! Det kjem til å gå bra.» Gro smiler og nikkar kjapt.

«OK, men ikkje lenger enn tre kilometer», seier Ollis. Gro ristar på hovudet og smiler endå litt breiare. Ollis grev fram kilometerteljaren frå sekken, trykker på «start» og festar han på sykkelstyret. Så spinn dei i gang så grusspruten står frå bakhjula.

